
Anatmashrivigarhanam

અનાત્મશ્રીવિગર્હણમ્

લબ્ધા વિદ્યા રાજમાન્યા તતઃ કિં
પ્રાપ્તા સમ્પત્પ્રાભવાઢ્યા તતઃ કિમ્ ।
ભુક્તા નારી સુન્દરાઙ્ગી  તતઃ કિમ્
યેન સ્વાત્મા નૈવ સાક્ષાત્કૃતોઽભૂત્॥ ૧॥
કેયૂરાદ્યૈર્ભૂષિતો વા તતઃ કિં
કૌશેયાદ્યૈરાવૃતો વા તતઃ કિમ્ ।
તૃપ્તો મૃષ્ટાન્નાદિના વા તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૨॥
દૃષ્ટા નાના ચારુદેશાસ્તતઃ કિં
પુષ્ટાશ્ચેષ્ટા બન્ધુવર્ગાસ્તતઃ કિમ્ ।
નષ્ટં દારિદ્ર્યાદિદુઃખં તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૩॥
સ્નાતસ્તીર્થે જહ્નુજાદૌ તતઃ કિં
દાનં દત્તં દ્વ્યષ્ટસંખ્યં તતઃ કિમ્ ।
જપ્તા મન્ત્રાઃ કોટિશો વા તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૪॥
ગોત્રં સમ્યગ્ભૂષિતં વા તતઃ કિં
ગાત્રં ભસ્માચ્છાદિતં વા તતઃ કિમ્ ।
રુદ્રાક્ષાદિઃ સંધૃતો વા તતઃ કિમ્
યેન સ્વાત્મા નૈવ સાક્ષાત્કૃતોઽભૂત્॥ ૫॥
અન્નૈર્વિપ્રાસ્તર્પિતા     વા તતઃ કિં
યજ્ઞૈર્દેવાસ્તોષિતા વા તતઃ કિમ્ ।
કીર્ત્યા વ્યાપ્તાઃ સર્વલોકાસ્તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૬॥

કાયઃ ક્લિષ્ટશ્ચોપવાસૈસ્તતઃ કિં
લબ્ધાઃ પુત્રાઃ સ્વીયપત્ન્યાસ્તતઃ કિમ્ ।
પ્રાણાયામઃ સાધિતો વા તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૭॥
યુદ્ધે શત્રુર્નિર્જિતો     વા તતઃ કિં
ભૂયો મિત્રૈઃ પૂરિતો વા તતઃ કિમ્ ।
યોગૈઃ પ્રાપ્તાઃ સિદ્ધયો વા તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૮॥
અબ્ધિઃ પદ્ભ્યાં લઙ્ઘિતો  વા તતઃ કિં
વાયુઃ કુમ્ભે  સ્થાપિતો વા તતઃ કિમ્ ।
મેરુઃ પાણાવુદ્ધૃતો વા તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૯॥
ક્ષ્વેલઃ પીતો દુગ્ધવદ્વા તતઃ કિં
વહ્નિર્જગ્ધો લાજવદ્વા તતઃ કિમ્ ।
પ્રાપ્તશ્ચારઃ પક્ષિવત્ખે તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૧૦॥
બદ્ધાઃ સમ્યક્પાવકાદ્યાસ્તતઃ કિં
સાક્ષાદ્વિદ્ધા લોહવર્યાસ્તતઃ કિમ્ ।
લબ્ધો નિક્ષેપોઽઞ્જનાદ્યૈસ્તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૧૧॥
ભૂપેન્દ્રત્વં પ્રાપ્તમુર્વ્યાં તતઃ કિં
દેવેન્દ્રત્વં સમ્ભૃતં વા તતઃ કિમ્ ।
મુણ્ડીન્દ્રત્વં ચોપલબ્ધં તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૧૨॥
મન્ત્રૈઃ સર્વઃ સ્તમ્ભિતો વા તતઃ કિં
બાણૈર્લક્ષ્યો ભેદિતો વા તતઃ કિમ્ ।
કાલજ્ઞાનં ચાપિ લબ્ધં તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૧૩॥
કામાતઙ્કઃ ખણ્ડિતો વા તતઃ કિં

કોપાવેશઃ કુણ્ઠિતો  વા તતઃ કિમ્ ।
લોભાશ્લેષો વર્જિતો   વા તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૧૪॥
મોહધ્વાન્તઃ પેષિતો વા તતઃ કિં
જાતો ભૂમૌ નિર્મદો વા તતઃ કિમ્ ।
માત્સર્યાર્તિર્મીલિતા   વા તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૧૫॥
ધાતુર્લોકઃ સાધિતો વા તતઃ કિં
વિષ્ણોર્લોકો વીક્ષિતો વા તતઃ કિમ્ ।
શંભોર્લોકઃ શાસિતો વા તતઃ કિં
યેન સ્વાત્મા નૈવ સાક્ષાત્કૃતોઽભૂત્॥ ૧૬॥
યસ્યેદં હૃદયે સમ્યગનાત્મશ્રીવિગર્હણમ્ ।
સદોદેતિ સ એવાત્મસાક્ષાત્કારસ્ય ભાજનમ્॥ ૧૭॥ var સ એવાત્મ
અન્યે તુ માયિકજગદ્ભ્રાન્તિવ્યામોહમોહિતાઃ ।
ન તેષાં જાયતે ક્વાપિ સ્વાત્મસાક્ષાત્કૃતિર્ભુવિ ॥ ૧૮॥
ઇતિ શ્રીમત્પરમહંસપરિવ્રાજકાચાર્યસ્ય
શ્રીગોવિન્દભગવત્પૂજ્યપાદશિષ્યસ્ય
શ્રીમચ્છઙ્કરભગવતઃ કૃતૌ
અનાત્મશ્રીવિગર્હણપ્રકરણં સમ્પૂર્ણમ્॥

